
Aditikrita Vasudeva Stutih

અદિતિકૃતા વાસુદેવસ્તુતિઃ

Document Information

Text title : vAsudevastutiH aditikRitA

File name : vAsudevastutiaditi.itx

Category : vishhnu, krishna, vishnu

Location : doc_vishhnu

Transliterated by : Subrahmanyam Yvs

Proofread by : Subrahmanyam Yvs, Malleswara Rao Yellapragada

Source : matsyapurANa adhyAya 244 shlokAH 12-37, viShNudharmaupapurANa adhyAya 75 shlokAH

11-31

Latest update : July 21, 2017

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

September 17, 2023

sanskritdocuments.org



Aditikrita Vasudeva Stutih

અદિતિકૃતા વાસુદેવસ્તુતિઃ

અદિતિરુવાચ -

નમઃ સર્વાર્તિનાશાય   નમઃ પુષ્કરમાલિને ।
નમઃ પરમકલ્યાણકલ્યાણાયાદિવેધસે॥ ૧॥
નમઃ પઙ્કજનેત્રાય નમઃ પઙ્કજનાભયે ।
શ્રિયઃ કાન્તાય દાન્તાય દાન્તદૃશ્યાય ચક્રિણે॥ ૨॥
નમઃ પઙ્કજસમ્ભૂતિસમ્ભવાયાત્મયોનયે ।
નમઃ શઙ્ખાસિહસ્તાય  નમઃ કનકરેતસે॥ ૩॥
તથાત્મજ્ઞાનવિજ્ઞાન યોગિચિન્ત્યાત્મયોગિને ।
નિર્ગુણાયાવિશેષાય હરયે બ્રહ્મરૂપિણે॥ ૪॥
જગત્પ્રતિષ્ઠિતં યત્ર જગતા યો ન દૃશ્યતે ।
નમઃ સ્થૂલાતિસૂક્ષ્માય તસ્મૈ દેવાય શઙ્ખિને ॥ ૫॥
યં ન પશ્યન્તિ પશ્યન્તો જગદપ્યખિલં નરાઃ ।
અપશ્યદ્ભિર્જગત્યત્ર ન દેવો હૃદિ સંસ્થિતઃ॥ ૬॥
યસ્મિન્નેવ વિનશ્યેત યસ્યૈતદખિલં જગત્ ।
તસ્મૈ સમસ્તજગતામાધારાય નમો નમઃ॥ ૭॥
આદ્યઃ પ્રજાપતિપતિર્યઃ પ્રભૂણાં પતિઃ પરઃ ।
પતિઃ સુરાણાં યસ્તસ્મૈ નમઃ કૃષ્ણાય વેધસે॥ ૮॥
યઃ પ્રવૃત્તૌ નિવૃત્તૌ ચ ઇજ્યતે કર્મભિઃ સ્વકૈઃ ।
સ્વર્ગાપવર્ગફલદો નમસ્તસ્મૈ ગદાભૃતે॥ ૯॥
યશ્ચિન્ત્યમાનો મનસા સદ્યઃ પાપં વ્યપોહતિ ।
નમસ્તસ્મૈ વિશુદ્ધાય પરાય હરિવેધસે॥ ૧૦॥
યં બુદ્ધ્વા સર્વભૂતાનિ દેવદેવેશમવ્યયમ્ ।

ન પુનર્જન્મમરણે પ્રાપ્નુવન્તિ નમામિ તમ્॥ ૧૧॥
યો યજ્ઞે યજ્ઞપરમૈરિજ્યતે યજ્ઞસંજ્ઞિતઃ ।
તં યજ્ઞપુરુષં વિષ્ણું નમામિ પ્રભુમીશ્વરમ્॥ ૧૨॥
ગીયતે સર્વદેવેષુ વેદવિદ્ભિર્વિદાં   પતિઃ ।
યસ્તસ્મૈ વેદવેદ્યાય વિષ્ણવે જિષ્ણવે નમઃ॥ ૧૩॥
યતો વિશ્વં સમુત્પન્નં યસ્મિંશ્ચ   લયમેષ્યતિ ।
વિશ્વાગમ પ્રતિષ્ઠાય નમસ્તસ્મૈ મહાત્મને॥ ૧૪॥
બ્રહ્માદિ સ્તમ્બપર્યન્તં યેન વિશ્વમિદં તતમ્ ।
માયાજાલં સમુત્તર્તું તમુપેન્દ્રં નમામ્યહમ્॥ ૧૫॥
યસ્તુ તોયસ્વરૂપસ્થો બિભર્ત્યખિલમીશ્વરઃ ।
વિશ્વં વિશ્વપતિં  વિષ્ણું તં નમામિ પ્રજાપતિમ્॥ ૧૬॥
યમારાધ્ય વિશુદ્ધેન મનસા કર્મણા ગિરા ।
તરન્ત્યવિદ્યામખિલાં તમુપેન્દ્રં નમામ્યહમ્॥ ૧૭॥
વિષાદતોષરોષાદ્યૈઃર્યોઽજસ્રં સુખદુઃખજૈઃ ।
નૃત્યત્યખિલભૂતસ્થસ્તમુપેન્દ્રં નમામ્યહમ્॥ ૧૮॥
મૂર્તં તમોઽસુરમયં તદ્વધાદ્વિનિહન્તિ યઃ ।
રાત્રિજં સૂર્યરૂપીવ તમુપેન્દ્રં નમામ્યહમ્॥ ૧૯॥
કપિલાદિસ્વરૂપસ્થો યશ્ચાજ્ઞાનમયં તમઃ ।
હન્તિ જ્ઞાનપ્રદાનેન તમુપેન્દ્રં નમામ્યહમ્॥ ૨૦॥
યસ્યાક્ષિણી ચન્દ્રસૂર્યૌ સર્વલોકશુભાશુભમ્ ।
પશ્યતઃ કર્મ સતતમુપેન્દ્રં તં નમામ્યહમ્॥ ૨૧॥
યસ્મિન્ સર્વેશ્વરે સર્વં સત્યમેતન્મયોદિતમ્ ।
નાનૃતં તમજં વિષ્ણું નમામિ પ્રભવાપ્યયમ્॥ ૨૨॥
યચ્ચ તત્સત્યમુક્તં મે ભૂયાંશ્ચાતો જનાર્દનઃ ।
સત્યેન તેન સકલાઃ પૂર્યન્તાં મે મનોરથાઃ॥ ૨૩॥
એવં સ્તુતઃ સ ભગવાન્ વાસુદેવ ઉવાચ તામ્ ।
અદૃશ્યઃ સર્વભૂતાનાં તસ્યાઃ સન્દર્શને સ્થિતઃ॥ ૨૪॥

મનોરથાં સ્ત્વમદિતે યાનિચ્છસ્યભિવાઙ્છિતાન્  ।
તાંસ્ત્વં પ્રાપ્સ્યસિ ધર્મજ્ઞે મત્પ્રસાદાન્ન સંશયઃ॥ ૨૫॥
શ‍ૃણુષ્વ સુમહાભાગે વરો યસ્તે હૃદિ સ્થિતઃ ।
તમાશુ વ્રિયતાં કામં શ્રેયસ્તે સમ્ભવિષ્યતિ ।
મદ્દર્શનં હિ વિફલં ન કદાચિદ્ભવિષ્યતિ॥ ૨૬॥
ઇતિ મત્સ્યપુરાણે અદિતિકૃતા વાસુદેવસ્તુતિઃ સમાપ્તા ।
ઇતિ વિષ્ણુધર્મેષુ પઞ્ચસપ્તત્યાધ્યાયાન્તર્ગતં અદિતિકૃતં વિષ્ણુસ્તોત્રં સમ્પૂર્ણમ્

